
(ಶಿಖರಿಣೀ)
ಮಹಿಮ್ನಸ್ತೇ ಪಾರಂ ವಿಧಿಹರಫಣೀಂದ್ರಪ್ರಭೃತಯೋ
ವಿದುರ್ನಾದ್ಯಾಪ್ಯಜ್ಞಶ್ಚಲಮತಿರಹಂ ನಾಥ ನು ಕಥಂ .

ವಿಜಾನೀಯಾಮದ್ಧಾ ನಲಿನನಯನಾತ್ಮೀಯವಚಸೋ
ವಿಶುದ್ಧ್ಯೈ ವಕ್ಷ್ಯಾಮೀಷದಪಿ ತು ತಥಾಪಿ ಸ್ವಮತಿತಃ .. 1..
ಯದಾಹುರ್ಬ್ರಹ್ಮಕೇ ಪುರುಷಮಿತರೇ ಕರ್ಮ ಚ ಪರೇ .

ಪರೇ ಬುದ್ಧಂ ಚಾನ್ಯೇ ಶಿವಮಪಿ ಚ ಧಾತಾರಮಪರೇ .

ತಥಾ ಶಕ್ತಿಂ ಕೇಚಿದ್ ಗಣಪತಿಮುತಾರ್ಕಂ ಚ ಸುಧಿಯೋ
ಮತೀನಾಂ ವೈ ಭೇದಾತ್ತ್ವಮಸಿ ತದಶೇಷಂ ಮಮಮತಿಃ .. 2..
ಶಿವೋಽಹಂ ರುದ್ರಾಣಾಮಹಮಮರರಾಜೋ ದಿವಿಷದಾಂ
ಮುನೀನಾಂ ವ್ಯಾಸೋಽಹಂ ಹರಿವರ ಸಮುದ್ರೋಽಸ್ಮಿ ಸರಸಾಂ .

ಕುಬೇರೋ ಯಕ್ಷಾಣಾಮಿತಿ ತವ ವಚೋ ಮಂದಮತಯೇ
ನ ಜಾನೇ ತಜ್ಜಾತಂ ಜಗತಿ ನನು ಯನ್ನಾಸ್ಯಭಯದ .. 3..

ಕ್ವಚಿನ್ಮತ್ಸ್ಯಃ ಕೂರ್ಮಃ ಕ್ವಚಿದಪಿ ವರಾಹೋ ನರಹರಿಃ
ಕ್ವಚಿತ್ ಖರ್ವೋ ರಾಮೋ ದಶರಥಸುತೋ ನಂದತನಯಃ .
ಕ್ವಚಿದ್ ಬುದ್ಧಃ ಕಲ್ಕಿರ್ವಿಹರಸಿ ಕುಮಾರಾಪಹೃತಯೇ
ಸ್ವತಂತ್ರೋಽಜೋ ನಿತ್ಯೋ ವಿಭುರಪಿ ತವಾಕ್ರೀಡನಮಿದಂ .. 4..

ತವಾದೇಶಂ ಕೃತ್ವಾ ಶಿರಸಿ ಭಗವಁಶ್ಚಾಕ್ಷರಮುಖಾ
ವೃಷಾ ನಸ್ಸು ಪ್ರೋತಾ ಇವ ಕೃಷಿಕೃತಶ್ಚೈವ ಸಭಯಂ .

ಪ್ರವರ್ತಂತೇ ಸೃಷ್ಟೇರ್ಜನಿಭರಣನಾಶಾರ್ಥಮನಿಶಂ
ತ್ವಮೇವೈಕಃ ಸ್ವಾಮೀ ಸಕಲಜಗತಾಂ ಕೋಽಪಿ ನ ಪರಃ .. 5..
ಕಣಾನ್ ಕಶ್ಚಿದ್ ವೃಷ್ಟೇರ್ಗಣನನಿಪುಣಸ್ತೂರ್ಣಮವನೇ-
ಸ್ತಥಾಽಶೇಷಾನ್ ಪಾಂಸೂನಮಿತ ಕಲಯೇಚ್ಚಾಪಿ ತು ಜನಃ .
ನಭಃ ಪಿಂಡೀಕುರ್ಯಾದಚಿರಮಪಿ ಚೇಚ್ಚರ್ಮವದಿದಂ
ತಥಾಪೀಶಾಸೌ ತೇ ಕಲಯಿತುಮಲಂ ನಾಖಿಲಗುಣಾನ್ .. 6..

ಸುಧಾಪಾನಂ ಜ್ಞಾನಂ ನ ಚ ವಿಪುಲದಾನಂ ನ ನಿಗಮೋ

ನಯಾಗೋ ನೋಯೋಗೋ ನ ಚ ನಿಖಿಲ ಭೋಗೋಪರಮಣಂ .

ಜಪೋ ನೋ ನೋ ತೀರ್ಥಂ ವ್ರತಮಪಿ ಚ ನೋಗ್ರಂ ತ್ವಿಹ ತಪೋ
ವಿನಾ ಭಕ್ತಿಂ ತೇಽಲಂ ಭವಭಯವಿನಾಶಾಯ ಭಗವನ್ .. 7..

ನಮಃ ಸರ್ವೇಷ್ಟಾಯ ಶ್ರುತಿಶಿಖರದೃಷ್ಟಾಯ ಚ ನಮೋ
ನಮೋಽಸಂಶ್ಲಿಷ್ಟಾಯ ತ್ರಿಭುವನನಿವಿಷ್ಟಾಯ ಚ ನಮಃ .
ನಮೋ ವಿಸ್ಪಷ್ಟಾಯ ಪ್ರಣವಪರಿಮೃಷ್ಟಾಯ ಚ ನಮೋ
ನಮಸ್ತೇ ಸರ್ವಾತ್ಮನ್ ಪುನರಪಿ ಪುನಸ್ತೇ ಮಮ ನಮಃ .. 8..
ಇತಿ ಜ್ಞಾತ್ವಾ ಸ್ವಾಮಿನ್ನಭಯದ ಶರಣ್ಯೇಶ ಶರಣಂ
ಸಮಾಯಾತೋ ದೀನಸ್ತವ ಪದಸರೋಜಂ ದ್ರುತಮಹಂ
ಅಚಿಂತ್ಯೈಶ್ವರ್ಯಾಬ್ಧೇ ನಿಜಬಿರುದಮಾಲೋಕ್ಯ ಕರುಣಾಂ
ವಿಧಾಯ ಸ್ವೀಯಂ ತದ್ ವರದ ವರದಾನಂ ಕುರು ಋತಂ .. 9..

ಇತಿ ಶ್ರೀಸ್ವಾಮಿನಾರಾಯಣಬಾಪಾಚರಿತ್ರಾಮೃತಸಾಗರೇ ಪ್ರಥಮಪ್ರವಾಹೇ
ಷಷ್ಠೇ ತರಂಗೇ ಧರ್ಮದೇವಕೃತಾ ಶ್ರೀಹರಿಸ್ತುತಿಃ ಸಂಪೂರ್ಣಾ .

